
Stjórn Fiskeldisjóðs hefur úthlutað öðru sinni styrkjum til eflingar innviða og 
atvinnulífs í sveitarfélögum þar sem sjókvíaeldi er stundað. 

Stjórn sjóðsins fundaði sex sinnum á tímabilinu 4. apríl til 13. maí til að fara yfir og 
meta umsóknir. Samþykktar umsóknir námu samtals um 299,5 milljónum króna en 
þar sem ráðstöfunarfé sjóðsins er lægra en sú fjárhæð voru styrkfjárhæðir skertar 
hlutfallslega í samræmi við forgangsröðun stjórnar. Eftirfarandi níu verkefni frá sex 
sveitarfélögum hljóta styrk í ár: 

 

 Vatnsveita í Bolungarvík, bygging miðlunartanks, Bolungarvíkurkaupstaður, 
33,4 milljónir kr. 

 Endurnýjun vatnslagna í Staðardal, Ísafjarðarbær (framhaldsverkefni), 33,4 
milljónir kr. 

 Nemendagarðar Háskólaseturs, frágangur lóðar, Ísafjarðarbær, 16 milljónir kr. 

 Fráveituframkvæmdir í Djúpavogi (framhaldsverkefni), Múlaþing, 32,4 milljónir 
kr. 

 Smitvarnir í Súðavíkurhöfn, Súðavíkurhreppur, 4,1 milljón kr. 

 Uppbygging á hafnarsvæði, Tálknafjarðarhreppur, 28,8 milljónir kr. 

 Áhaldahús og slökkvistöð á Bíldudal, Vesturbyggð, 22,6 milljónir kr. 

 Vatnsöryggi í Vesturbyggð, (framhaldsverkefni), Vesturbyggð, 4,1 milljón kr. 

 Öruggar gönguleiðir, gerð gangstétta, Patreksfirði, Vesturbyggð, 10,3 milljónir 
kr. 

 Þrjú af ofangreindum verkefnum fengu styrk við úthlutun 2021. 

 

Stjórnin metur það svo að verkefnin sem hljóta styrk að þessu sinni falli öll vel að 
áherslum sjóðsins og séu til þess fallin að styrkja innviði sveitarfélaga og atvinnulíf á 
þeim svæðum þar sem fiskeldi í sjókvíum er stundað. 

Frá stofnun sjóðsins 2021 hafa tæplega 300 milljónir króna runnið til fjölbreyttra og 
krefjandi verkefna í viðkomandi sveitarfélögum til að mæta vaxandi kröfum íbúa og 
atvinnulífs í takt við aukin umsvif í sjókvíaeldi. Að þessu sinni var úthlutað styrkjum til 
níu verkefna í sex sveitarfélögum, samtals að fjárhæð 185,1 milljón króna. Úthlutun á 
fyrra ári nam 105 milljónum króna.  

Stjórn Fiskeldissjóðs hefur úthlutað styrkjum í samræmi við lög nr. 89/2019 fyrir árið 
2022. Auglýst var eftir umsóknum 18. febrúar s.l. og var umsóknarfrestur til 25. mars. 
Alls bárust 15 umsóknir frá átta sveitarfélögum, samtals að fjárhæð rúmlega 457 
milljónir króna en framlög á fjárlögum til úthlutunar á árinu 2022 námu 185,1 
milljónum króna. Sjóðnum ber að leggja faglegt mat á umsóknir og verkefni og 
forgangsraða þeim í samræmi við hlutverk sjóðsins og áherslur stjórnar hverju sinni. 
Þær áherslur koma fram í 4. gr. úthlutunarreglna sjóðsins og eru við úthlutun 2022: 

1. Styrkari samfélagsgerð (menntun, menning, íbúaþróun) 

2. Uppbygging innviða (atvinnulíf, þjónusta) 



3. Loftslagsmarkmið og umhverfisvernd (fráveita, orkuskipti, vatnsveita) 

4. Tenging við sjókvíaeldi (hafnir, aðstaða í landi) 

5. Nýsköpun hvers kyns, tengd ofangreindum þáttum. 

Við mat á umsóknum ber sjóðnum einnig að leggja áherslu á þörf fyrir uppbyggingu 
innviða og þjónustu á umsóknarsvæðum sem og raunhæfni áætlana, sbr. 2. mgr. 8. 
gr. rg. nr. 100/2022. Metið var að hve miklu leyti hver umsókn félli að hverjum og 
einum áhersluþætti. Forgangsröðun matsþátta kom fram á matsblaði sem stjórn 
studdist við og er hluti af úthlutunarreglum. Stjórn sjóðsins skipti matsþáttum í tvo 
hluta. Í fyrri hluta voru skoðaðir tveir þættir; lýsing á markmiði verkefnisins og 
framkvæmdar- og kostnaðaráætlun. Gerð var krafa um að lýsing á markmiði 
verkefnisins væri skýr og vel skilgreind, enn fremur að framkvæmdar- og 
kostnaðaráætlun væri raunhæf, ítarleg og sundurliðuð og fjármögnun trúverðug. Ef 
svo var ekki, var umsóknin ekki metin styrkhæf og fékk ekki nánari umfjöllun. Í síðari 
hluta voru verkefni, sem uppfyllt höfðu áðurnefndar kröfur, metin skv. áðurnefndum 
fimm matsþáttum sem endurspegla áherslur sjóðsins. Voru áhrifin metin eftir því 
hvort þau væru engin, lítil, nokkur, mikil eða afgerandi. 

 


